
Стихиры Рождества Богородицы на стиховне, глас 4: 

 
Слыши, Дщи, и виждь, // и приклони ухо Твое.  
    Ангеловым проречением / плод пречист от Иоакима и Анны,  
праведников, / днесь произыде Дева, / небо и престол Божий, /  
и приятелище Чистоты, / радость провозвещающи всему  
миру, / живота нашего Ходатаица, / клятвы отъятие,  
благословения подание. / Тем в рождестве Твоем, Дево  
Богозванная, / миру мир испроси // и душам нашим велию  
милость.  
 
Лицу Твоему помолятся, // богатии людстии.  

    Неплоды безчадная Анна / днесь руками да восплещет  
светло, / да светлоносят земная, царие да играют, / святителие  
во благословениих да веселятся, / да празднует весь мир: / се бо  
Царица и непорочная Невеста Отча / от корене Иесеева  
прозябе. / Ктому жены в печалех не родят чад: / Радость бо  
процвете, и Живот всем человеком в мире жительствует. /  
И ктому дары Иоакимовы не возвращаются, / рыдание бо Анны  
в радость преложися: / срадуйтеся мне, глаголющи, весь  
избранный Израиль, / се бо даде ми Господь одушевленную  
палату / Божественныя славы Его, / во общее веселие  
и радость // и спасение душ наших.  
 
Слава, и ныне, глас 8:  

    Приидите, вси вернии, к Деве тецем: / се бо раждается Яже  
прежде чрева / предвиденная Бога нашего Мати, / девства сосуд, 
Ааронов прозябший жезл / от корене Иессеева, / пророческое 
проповедание / и праведных Иоакима и Анны прозябение. / 
Раждается убо, и мир с Нею обновляется. / Раждается, и Церковь 
во свое благолепие украшается. / Храм святый, Божества 
приятелище, / девственный сосуд, царский чертог, / в немже 
преславное неизреченнаго соединения / сошедшихся во Христе 
естеств/совершенное содеяся таинство./Емуже покланяющеся, // 
воспеваем Девы Всенепорочныя рождество. 

